
Hekke op ons lewenspad!
Liturgie

Votum en Groetseën

Ps 146:1,8 (bl. 700)

Geloofsbelydenis

Wet

Sb 9-3:1,2

Gebed
Leerstellig NGB Art 32

Ps 98:1,2 (bl. 488)

Skriflesing en prediking

Gebed

Liefdegawe

Sb 2-4:1,3

Seëngroet

Skets

Teks: Hosea 2:5-6
In Hosea 1:2 kry die profeet 'n opdrag wat ons ruk. Hosea kry opdrag om met 'n prostituut te gaan trou.  Hoe kan die Here so 'n opdrag  en wat was sy bedoeling?  

God se liefde en ons sondige aard

Hosea en sy vrou is 'n beeld van die Here en sy volk se verhouding met mekaar.  God bly getrou, maar sy volk loop voortdurend van Hom af weg agter haar minnaars (afgode) aan.  In Christus het God ons as kerk as sy bruid geneem. Loop ons nie maar ook gedurig van die Here af weg agter ander minnaars aan nie?  Ons minnaars is dinge soos o.a. loopbane, geld, vol programme, letterlike minnaars, soeke na gemak en wêreldvreugde?

'n Vrou wat ontrou is verbeur die reg op versorging deur haar man.  Sou Hosea se vrou voortdurend bly wegloop, sou sy haar versorging deur hom verbeur.  Hy sou haar nie meer voed en klee nie (vs. 3).  Loop ons weg van die Here, verbeur ons God se algemene  (daaglikse) en besondere (verlossing in Christus)  versorging.

God se doringhekke en ons inkering

Die Here wil nie dat ons sy versorging verbeur nie.  Hy wil keer dat ons van Hom af wegloop.  Daarom bring Hy doringhekke op ons lewenspad om ons te keer om agter ons minnaars (afgode) aan te loop. Hierdie is hindernisse soos siekte, ongelukke, rampe, teëspoed en deure wat vir ons toegaan.  Deur hierdie hekke  leer Hy ons dat Hy alleen ons God is en vir ons sorg.  

· Wees daarom dankbaar vir hekke.  God gebruik dit om jou terug te wen.

· Wees dankbaar vir God se liefde.  Hy los ons nooit nie.  Moenie Hom los nie.
Preek

Geliefdes in ons Here Jesus Christus

In Hosea 1:2 het Hosea ŉ opdrag van die Here gekry wat ŉ mens ruk as jy die opdrag lees.  Volgens die 1983-Vertaling het Hosea die opdrag gekry om met ŉ prostituut te gaan trou.
· Hoe kon die Here so ŉ opdrag aan Hosea gee?  

· En wat was die Here se bedoeling met hierdie opdrag?
Om te kan verstaan waarom Hosea met ŉ prostituut moes gaan trou, moet ons probeer verstaan 
wat die Here met hierdie opdrag aan Hosea wou doen.

Hosea was ŉ profeet.  Die taak van ŉ profeet in die Ou Testament was om die wil van die Here aan die volk bekend te maak.  

· Meeste kere het ŉ profeet met woorde gepraat.  Dan was hy soos ŉ dominee vandag wat preek.    Hy het gepraat en deurdat hy gepraat het, het hy die wil van die Here bekend gemaak.

· Sommige kere het ŉ profeet egter nie met woorde gepraat nie.  Soms moes ŉ profeet met sy dade praat.  Dan het die profeet iets gedoen, en dit wat hy gedoen het (sy daad), moes dan ŉ boodskap aan die volk oordra.

Hosea kry in Hosea 1 die opdrag om ŉ boodskap van die Here aan die volk bekend te maak.  En hierdie boodskap sou in die eerste plek nie met woorde nie, maar met dade bekend gemaak word.  Deur die daad om met ŉ prostituut sou trou, sou hy God se  boodskap oordra.
Wat was hierdie boodskap wat hy aan die volk bekend moes maak?

· Hierdie boodskap wat Hosea aan die volk bekend moes maak, was ŉ ernstige boodskap.  
· Dit was ŉ harde boodskap wat Hosea aan die volk bekend moes maak.  
· Hierdie boodskap was dat die volk van die Here ŉ prostituut is!

Hoor weer, Geliefdes: die volk van die Here is ŉ prostituut!

Op baie plekke in die Bybel word die verhouding tussen die Here en sy volk met die beeld van ŉ huwelik uitgedruk.  God is die man wat met sy vrou (die volk) getrou het.  Die verband tussen die verhouding van die Here met sy volk en ŉ huwelik is so sterk dat Paulus selfs in Efesiërs 5:32 die omgekeerde doen.  Daar sê hy dat die huweliksverhouding tussen ŉ man en vrou, soos die verhouding tussen Christus en sy kerk is.
Nou in ons teks sê die Here deur middel van die huwelik van Hosea aan sy volk:  julle tree soos Hosea se vrou op; julle tree soos ŉ prostituut op!
Broers en Susters, die Here gee aan Hosea ŉ opdrag, ŉ harde opdrag.  Gaan trou met ŉ ontroue vrou.  Hy moes gaan trou met ŉ vrou wie hy geweet het agter ander mans gaan aanloop en hom sou verraai.  Hy moes trou met ŉ vrou wie hy geweet het  ontrou aan hom sou wees.
Hierdie opdrag moes bitter moeilik vir Hosea gewees het. Immers, om deur jou huweliksmaat verraai te word, is een van die bitterste ervarings wat ŉ mens in hierdie lewe kan hê.  En nou het Hosea reeds voor sy troue hierdie kennis gehad: my vrou gaan haar rug op my draai en agter ander mans aanloop!

Wat wou die Here hierdeur vir sy volk sê?
Die Here wou sê dat Hy sy volk se hart ken.  Hy weet hoe ontrou sy volk is.  Hy weet hoe sy volk Hom verlaat en agter ander gode aanloop. Maar die Here wou ook nog meer as dit sê.  Die Here wou aan sy volk bekend maak dat Hy geweet het dat sy volk agter ander gode sou aanloop nog lank voordat Hy haar as sy volk gekies en uit Egipte verlos het.

Gemeente, hierdie eienskap om God te verlaat en agter ander gode aan te loop, was in die tyd van Hosea duidelik sigbaar. Die volk het letterlik ander afgode, soos die Baäls, aanbid.
Die Baäls was afgode wat algemeen onder die volke rondom Israel aanbid is.  Daar is geglo dat elke streek sy eie god het wat oor daardie streek regeer.  
· As daardie afgod jou goedgesind is, laat hy dit met jou goedgaan. Jy het volop om te eet en alles gaan met jou voorspoedig.
· As daardie afgod jou sleg gesind is, laat hy dit met jou sleg gaan.   Droogte, swaarkry, en allerhande teenspoed was teken dat Baäl jou sleg gesind is. 
Israel moes geweet het dat hierdie afgode geen krag het nie, maar hulle het kort-kort van die Here vergeet en dan hierdie afgode begin dien om dit met hulle te laat goed gaan.
Gemeente, as Christene vorm ons vandag die kerk van die Here.  En die Nuwe Testament is hieroor ook duidelik: die kerk van die Here is die bruid van die Here.  Jesus het ons met sy bloed aan die kruis as sy bruid gekoop!

Nou, alhoewel daar nog miljarde mense op aarde is wat letterlik afgode aanbid, buig ons as Christene nie so maklik saam met daardie mense voor hulle afgode nie.  Maar weet julle, net soos Israel voortdurend die Here agtergelaat het, so laat ons vandag ook die Here agter en aanbid ander gode.  
Ja, hierdie aanbidding is nie ŉ letterlike buig voor ŉ afgod nie, maar dit is steeds ŉ volle aanbidding en toewyding van ons lewens aan iets wat nie God is nie.  Ook ons tree so maklik soos ŉ prostituut op en loop van ons Here af weg.  Daar is vele minnaars agter wie ons aanloop. Kom ek noem net twee:
· Hoeveel tyd spandeer ons nie aan ons loopbane nie.  Dit is nie verkeerd om loopbane te hê nie.  Die Here sê ons moet werk en gee ons loopbane.  Die probleem kom egter wanneer ons so veel op ons loopbane begin fokus dat ons die Here begin vergeet.  

· Dan vergeet ons dat dit nie regtig ons werk is wat vir ons kos op die tafel sit nie, maar die Here wat ons die werk gegee het.

· Dan spandeer ons soveel tyd aan ons werk dat ons ons gesinne en die kerk afskeep en so die ander verantwoordelikhede wat die Here ons gegee het, verwaarloos.

· Hoeveel tyd spandeer ons nie aan ontspanning nie.  Het ons nie ŉ voortdurende soeke na gemak en ontspanning nie.  Ja, die Here gee ons ook die opdrag om te rus (daarvoor het Hy ons ook ŉ rusdag gegee) maar die probleem kom wanneer ons te veel van rus maak.

· Dan wil ons eerder rus as om tyd en energie aan ons verhouding met die Here te spandeer.

· Dan slaap ons eerder laat as om kerk toe te kom.

· Dan dink ons ook dat ons ook nie die Here hoef te aanbid en kerk toe te kom in die vakansie nie.
Gemeente, laat elkeen van ons (ekself ingesluit) maar eerlik wees: hoe baiekeer is ons nie ontrou aan die Here en soek ons ander minnaars as die Here nie!

Hierdie wegdwaling agter ander minnaars aan, 

hou slegte gevolge vir ons in.  

Dit is wat die Here in hoofstuk 2 van Hosea aan sy volk sê.  Kom ek verduidelik:

ŉ Vrou wat ontrou is, verbeur die reg op versorging deur haar man.  In die tyd waarin Hosea geleef het, het vrouens nie gewerk nie.  Die man moes in alles vir sy vrou sorg.  Hy moes vir haar kos gee.  Hy moes vir haar klere en huisvesting gee.  Hierdie was die reg van die vrou.
Nou, as ŉ vrou wegloop dan het sy daardie reg verbeur.  Haar man hoef nie meer vir haar te gesorg het nie.  Toe Hosea se vrou wegloop, het sy die reg verbeur dat hy vir haar sorg.

Hierdeur wou die Here vir sy volk leer: Julle moenie wegloop van My af nie.  Ek is julle God.  Ek sorg vir julle. Wanneer julle van My af wegloop, verbeur julle hierdie reg op versorging.  En dan sal ek ook nie meer vir julle sorg nie!
Daarom dat die Here in Hosea 2:1-2 sê: “﻿Sy moet ophou om ontrou te wees en sy moenie meer owerspel pleeg nie, 2﻿anders trek Ek haar kaal uit en maak haar so weerloos soos op haar geboortedag. Ek sal haar soos ’n woestyn maak, soos ’n dor land, en sy sal van dors doodgaan.”
Geliefdes, dieselfde waarheid geld vandag nog vir ons.  Die Here is ons God.  Hy het die belofte afgelê dat Hy vir ons sal sorg.  Ons moet egter aan Hom getrou bly.  As ons ontrou aan Hom is, verbeur ons die reg op versorging deur Hom.  
· Hy hoef ons nie meer te voed nie.  
· Hy hoef ons nie meer te beskerm nie.  
· Hy kan ons maar in ons ellende laat vergaan.
Ja, ons sal nie meer op die Here se algemene versorging in alles wat ons nodig het, kan reken nie.  Verder sal ons ook nie meer kan reken op God se besondere versorging nie. Dit is daardie versorging wat ons in Christus het: 

· dat God ons sy kinders gemaak het, 

· ons sonde vergewe, 

· en ons in sy heerlikheid laat deel.
Maar nou, onthou hoe die boek Hosea begin.  Hosea moes met ŉ vrou trou wat hy vooraf geweet het ontrou aan hom sou wees.  Die Here het 

vooraf geweet dat sy volk (en ook ons vandag) aan Hom ontrou sal wees.
En ŉ man mag mos keer dat die vrou wat hy liefhet ontrou word.  Net so kan die Here keer dat sy volk aan Hom ontrou word.  Hoor in ons kernverse wat die Here doen om te keer dat sy volk aan Hom ontrou word.  Daar staan: “﻿Daarom gaan Ek haar pad versper met doringtakke en haar afkamp sodat sy nie haar planne kan uitvoer nie, 6﻿en as sy dan haar minnaars probeer opsoek en hulle nie raakloop nie, hulle soek en nie kry nie, sal sy dalk sê: “Ek sal na my eie man toe teruggaan, want ek was by hom beter versorg as nou.” 

Die Here sê dat Hy die pad van sy ontroue vrou (sy volk, die kerk) sal versper met doringtakke en haar afkamp, sodat sy nie kan wegloop nie.  
Hiermee het die Here gesê dat Hy dinge sou doen wat die volk sou keer om agter ander gode aan te loop. Hy sou dit baie moeilik vir die volk maak om ander gode te dien.  
Uit die geskiedenis weet ons hoe die Here hierdie doringhekke gemaak en sy volk afgekamp het.  Die land is deur vyande ingeneem al het die volk haar afgode op die beste wyse moontlik gedien om op hul goeie guns staat te maak.  Die land is deur vyande vernietig en die volk is in ballingskap weggevoer.  Hulle moes op die harde manier leer dat daar net Een is wat vir hulle sorg – die Here – en niemand anders nie!
Maar let op, hoekom het die Here hierdie rampe oor hulle gebring?  
Om hulle te straf omdat hulle ontrou was?  Nee, die Here het volgens Hosea 2:5-6 hierdie rampe oor die volk gebring om die volk na Hom terug te bring.  Die Here het hierdie rampe oor die volk gebring om te keer dat die volk van Hom af wegloop.  Die volk moes leer dat dit nie die Baäls en ander afgode is wat haar versorg nie. Nee, dit is alleen die Here.  Die Here het hierdie doringhekke vir die volk opgerig om te sorg dat sy volk aan Hom getrou bly.
Gemeente, ons het ŉ God wat ontsaglik lief is vir ons.  Hy wil dat ons op sy versorging kan bly reken.  Hy wil nie dat ons agter ander gode aanloop nie.  Soms moet die Here van doringhekke gebruik maak om ons in te perk sodat ons nie van Hom af kan wegloop nie, sodat ons op sy liefdevolle versorging kan bly reken!
Hoe hierdie doringhekke lyk, kan ons nie altyd presies voor die tyd sê nie.  Wanneer ons voor so ŉ hek staan is dit ook nie lekker nie.  Ons wil nie dat ons paaie voor ons toegemaak word nie.
Tog, onthou wanneer jy in jou lewe voor ŉ doringhek te staan kom wat jou lewe inperk – God is jou God.  Hy versorg jou met alles wat jy nodig het.  Hy het daardie doringhek voor jou opgerig juis ter wille van jou beskerming.  Berus jou in sy besluit, want weet Hy doen dit omdat Hy lief is vir jou!
Aansporing

Geliefdes, God het ons ontsaglik lief.  Hy wil ons versorg.  Moet dus daarom nie opstandig wees as jy voor doringhekke in jou lewe te staan kom nie.  Weet dan eerder dat God in jou lewe aan die werk is om jou getrou aan Hom te hou.

Deur hierdie hekke  leer Hy ons dat Hy alleen ons God is en vir ons sorg.  

· Wees daarom dankbaar vir hekke.  God gebruik dit om jou terug te wen. 

· Wees dankbaar vir God se liefde.  Hy los ons nooit nie.  Moenie Hom los nie.

Miskien kan ons uit hierdie hoek uit ook na die besluit oor vrouediakens kyk.  Die Here hierdie doringhek op ons kerklike pad gebring om ons juis getrou aan Hom te hou.  Die besluit wat geneem is, kan nou dien om rustigheid en vrede in ons kerkverband te help bewerk.  En so, kan ons as kerkverband rustig en ordelik saamleef as bruid van die Here en nie onderling verskeurd wees nie.  
AMEN

